
ara mi, una de las mijores maneras de

ambezar una lingua es kuando me-

temos la lingua mizma aryentro de
muestra vida kotidyana. Por azer esto, ay
menester de reelmente inkluyir la lingua en
muestras aktividades de todo modo ke es
posivle. Si estash gizando en el mupak, oyi el
radyo en la lingua, si estash kaminando solos
en algun lugar intenta avlar vozotros mizmos
unas frazas ets. Mas una koza ke me ayuda
muncho es oyir a un “podcast”. Si no savesh
lo ke es un podcast, es simplemente komo
un program de radyo sovre diversas temas
ke puedesh bashar a vuestro telefono i oyir
kuando tenesh la gana de oyir alguna koza. El
podcast StreetWiseHebrew siempre fue uno
de mis podcastes favoritos ke oygo en gizan-
do, en viajando, en kaminando, afilu mizmo
antes de durmir me plaze muncho oyir a unos
epizodyos. StreetWiseHebrew es un podcast
sovre la lingua ebraika ande el prezentador
Guy Sharett mos ambeza todo modo de kozas
interesantes sovre el ebreo. Lo ke me plaze
mas de sus podcastes es ke el siempre da lu-
gar a kantikas i avla muncho sovre elementos
kulturales ke al kavo son la fundasyon de kada
lingua. Este mez avli kon Guy Sharett sovre su
vida, su podcast, i muncho mas. Mersi mun-
cho Guy!

Kenan: Ola Guy, por empesar mos
puedes kontar un pokitiko sovre tu vida?
De ande sos, ande bives, ande te engran-
desites?

Guy: Me engrandesi en Ashdod, un porto
ke se topa en el sud de Tel Aviv al lado del

Mediterraneo. Mi padre era uno
de los ke fraguo el porto en los
anyos ‘60 i despues lavoro ayi
komo kapitan de remolkadores.
Mi madre era profesora de artes, seramista,

i ilustradora. Ashdod era un kazal trankilo i
provinsyal de un lado, ama del otro lado era
muy kozmopolitano kon imigrantes de Rusya,
India, Georgia, Romanya, Maroko, Aljeria,
Tunisia, Turkiya, Libya, Ungaria, Ardjentina, i
mas. Eskuchando sus istorias, linguas, ko-
miendo sus gizados, me izo viajar kada diya a
un lugar diferente. Kuando entravas en la kaza
de un amigo de eskola, ke sus parientes eran
georgianos, estavas en la Georgia. El dekor,

el gizado, la golor i la lingua no eran de Israel.
| despues kuando entravas en la kaza de un
otro amigo, estavas de muevo en un otro
mundo. Ademas, mi padre invitava los mari-
neros del porto a muestro salon, ke pishin se
tornava a un salon enternasyonal ande djente
de todo el mundo se kedava, marineros,
ofisyales maritimos, i tambien los ke estavan
navigando sus yates. Dezde muy chiko, era
atrayido a personas i sus linguas, i kuando
empesi a avlar inglez pude avlar kon toda esta
djente i entenderlos. Oy bivo en Shanghai,
China, ande ensenyo el ebreo en la Universi-
dad de Estudios Enternasyonales.

Kenan: De tus podcastes yo siempre
veygo ke tienes un entereso i konosi-
miento muy grande sovre el ebreoiila
linguistika en jeneral. Ke otras linguas
saves i komo dates karar de ensenyar el
ebreo a traves de un podcast?

Guy: Yo avlo ebreo, arabo, inglez, fran-
sez, italyano, endonezyo, taylandez, chinez,
i tengo un konosimiento pasivo de olandez,
polako, espanyol, i portugez. Ize mi lisensya-
tura en el kampo de linguistika ebraika en la
Universidad Ebraika de Yerushalayim, i despu-
es ize mi master sovre estudyos del sudeste
azyatiko en SOAS, Universidad de Londra.
En 2011 durante el movimiento de djustisya
sosyal, empesi a ensenyar ebreo en las kalejas
de Tel Aviv a traves de tures, kullaneando el
entorno linguistiko komo stikeres, letreros
de botikas, menus, plakas de kaye, i grafiti.
Pishin deskuvri ke aviya munchos “refujiados
de ulpan”, sovrebivientes de eskolas djudias, i
personas kon trauma de lingua - djente ke fue
embiyado para ambezar ebreo en sus chikez
en New Jersey, Buenos Aires, o Paris, ama ke
por diversos motivos tuvieron eksperiensas
negras en ambezandosen. Se engradesie-
ron i se tornaron a tener espanto del ebreo,
algunos afilu tornaron a odiar la lingua. Todos
teniyan menester de una eksperiensa kurati-
va, i senti ke la kaye era el lugar perfekto por
esto. La kaye ofresia istorias, metiya la lingua
en konteksto, i era una manera vizual de
akodrarse de eksplikasyones gramatikas. En
2013, kuando oyi ke TLV1, una red de pod-
castes muevos en inglez se fundo, di karar de
ofreser un podcast semanal sovre las djoyas

del ebreo moderno, avlando sovre
la lingua, ama tambien sovre la kul-
tura popular, la sosyedad israeliana,
la lingua kotidyana, la entonasyon,
i lavida - kullaneando muzika i eg-
zemplos del ebreo avlado. En una
forma fue komo si mis tures de
kaye se tornaron a un podcast.
Kenan: Me akodro ke una
vez dishites ke teniyas una
koneksyon enterasante kon la
Turkiya i Estambol achakes de
un miembro muy bien konosi-
do de tu famiya. Puedrias kon-
tarmos sovre esta koneksyon?
Guy: Mi bizavuelo, Yaakov Cher-
tok, vino de la Rusya a la Palestina
Otomana en 1882, kuando el turko
era la “lingua franka”. En 1913, su ijo i mi
biz-tiyo, Moshe Sharett - ke despues se torno
a ser el sigundo primer ministro de Israel - fue
a Estambol para ambezarse el derecho en
la universidad. Achakes de la Primera Gerra
Mondial el no eskapo sus estudyos i se end-
junto a la armada otomana. En 1916, izo su
formasyon militar en Bostandji, Estambol, i izo
su servisyo komo traduktor en diversas partes
del Imperio, kullaneando su konosimiento de
aleman, turko, arabo, ruso, inglez, i fransez. El
era un linguista en su neshama i esto fue su
grande pasyon. Meldar su diario en ebreo es
un grande plazer. Puedesh ambezarvos mas
en este sitio: http://www.sharett.org.il
Kenan: La koza ke mas me plaze sovre
tus podcastes es ke siempre enkorporas

elementos populares i kulturales al lado
de enformasyon gramatika. Tambien
avlas de vez en kuando sovre la influ-
ensya ke tuvieron linguas komo arabo,
yidish, o ladino sovre el ebreo moderno.
Komo desidas los sujetos de kada epizod-
Yo i komo azes tus investigasyones para
prepararios?

Guy: El podcast ya tiene 7 anyos i eskrivir
un epizyodyo por semana es bastante difisil,
ke no se aze del todo mas kolay. Algunos epi-
zodyos fueron eskritos muy fasilmente, otros
vinieron a luz despues de diyas de lavoro. Du-
rante la semana, tengo biervos i frazas vijitan-
do mis pensamyentos, i siempre 10s eskrivo.
Algunos son sufizyentes para un epizodyo,
otros no. Tambien resivo munchos mesajes
de oyentes leales ke demandan ke me dedike

a una ekspresyon espesifika. Sus
demandas i pensamyentos son
muy valorozos para entender el
mundo interior de elevos. En una
manera, kon kada epizodyo tengo
menester de trokar mi pozisyon
komo ebreoavlante natal, i meter-
me en el lugar de profesor/medi-
ator kultural. Ademas un podcast
sovre linguas es nunka eksklusiva-
mente sovre linguas, ama linguas i
relijyon, gizado, psikolojia, felisidad,
politika, ets.

Kenan: Finalmente keriya de-
mandarte lo ke pensas sovre el
ladino en el konteksto del siglo
21. Ke puedemos azer komo
ladinoavlantes para ke esta lin-
gua tan espesyal no se piedra tan presto?
| ke pensas sovre los diversos esforsos
para prezervar esta lingua - komo muest-
ra gazeta El Amaneser?

Guy: Yo veygo las linguas komo entidades
bivas i kero obzervarlas en la vida de sus av-
lantes. Dokumentaristas de linguas tienen me-
nester de material para deskrivir las linguas.
Entonses mi mesaje prinsipal sovre el ladino
es para dokumentar el mas ke es posivie de
avlantes nativos, en espesyal las jenerasyones
mas vigjas, antes ke esta erensiya se piedra.

En los anyos vinyen, vamos nesesitar videos,
audios, gravasyones, letras, fotos, istorias
familiales, todo lo ke puedemos alkansar para
krear un database ke va servir las futuras jene-
rasyones.




